’Pwy ydy’r pwysica?’ - 2 Brenhinoedd 5

· Gallwch ddefnyddio ‘Pwy ydy’r pwysica?’ fel gwasanaeth lle mae’r dosbarth i gyd yn cymryd rhan; mae rhif wrth ochr pob brawddeg er mwyn hyn. Gall y darllenwyr da ddarllen sawl brawddeg a’r rhai nad ydyn nhw cystal ddarllen un fer!. Torrwch y stori’n ddarnau a wedyn bydd y plant yn gwybod ym mha drefn i ddarllen eu rhannau nhw.

· Gallwch wneud gêm ar ôl hyn hefyd.  Gwnewch gopïau o’r gwasanaeth i bob grŵp gan ddileu’r rhifau oddi ar bob darn. Y dasg yw  rhoi’r stori at ei gilydd yn y drefn gywir.

· Gallwch ddarllen y darn ar ei hyd hefyd a thrafod pynciau fel ffyddlondeb, ufudd-dod, balchder, maddeuant a bod yn bwysig yn llygaid y byd.

· Beth am feimio wrth i’r darn gael ei ddarllen neu lunio drama a’i hactio?

· Mae hyn yn addas ar gyfer dysgwyr da.

Bethan Teify

Pwy ydy’r pwysica’? (2 Brenhinoedd 5)

1. Mae’r stori yma am bump o bobl.

2. Dau frenin, proffwyd, cadfridog yn y fyddin a morwyn.

3. Pwy fasech chi’n dweud ydy’r pwysica’?

4. Roedd Naaman yn gadfridog ar fyddin Syria.

   


5. Roedd e’n berson pwysig a llwyddiannus iawn, iawn,

6. Roedd e’n dost fodd bynnag, roedd afiechyd croen ofnadwy arno fe.

7. Yn gweithio i’w wraig roedd morwyn fach o Israel.

8. Roedd hi wedi cael ei dal pan ymosododd byddin Naaman ar Israel.

9. Dwedodd hi wrth ei meistres un dydd “Mae’n drueni all fy meistr ddim mynd i Israel, achos gallai’r proffwyd ei iacháu.”

10. Clywodd Naaman am hyn a phenderfynodd fynd at y brenin a gofyn am gael mynd i Israel i weld y proffwyd yma.

11. Roedd y brenin yn meddwl y byd o Naaman felly cafodd fynd ar unwaith.

12. Rhoddodd lawer o anrhegion iddo eu rhoi i frenin Israel.

13. Bant â Naaman a’i weision â’i anrhegion.

14. Pan gyrhaeddodd balas brenin Israel, cafodd y brenin sioc.

15. Er ei fod yn frenin, doedd e ddim yn gallu iacháu neb.

16. Dechreuodd feddwl mai cynllwyn (plot) oedd hyn i gyd.

17. Clywodd Eliseus y proffwyd  beth oedd wedi digwydd a dwedodd wrth y brenin am anfon Naaman ato.

18. Allwch chi ddychmygu’r sefyllfa? Rhywun pwysig fel Naaman gyda’i weision a’r anrhegion yn cyrraedd tŷ proffwyd tlawd fel Eliseus!

19. Dim seremoni na dim carped coch!

20. Ddaeth Eliseus ddim allan i gwrdd â Naaman hyd yn oed!

21. Anfonodd neges i ddweud wrtho am fynd i ymolchi saith gwaith yn yr Iorddonen.

22. Roedd Naaman yn grac dwll!

23. Fe, Naaman y Cadfridog, yn cael ei drin fel hyn!

24. Dod yr holl ffordd o Syria i olchi yn yr hen afon frwnt yna! Never!!

25. Roedd afonydd llawer gwell a glanach ynSyria.

26. Dechreuodd baratoi i fynd ‘n ôl i Syria.

27. Dwedodd ei weision wrtho am bwyllo. Dim ond rhywbeth bach roedd y proffwyd wedi dweud wrtho am wneud.

28. Beth am ei wneud? Doedd dim i’w golli.

29. Llyncodd Naaman ei falchder a mynd i olchi lle dwedodd y proffwyd wrtho.

30. Allwch chi ddychmygu’r cadfridog balch yma’n ymolchi mewn afon frwnt?

31. A roedd rhaid iddo wneud hyn saith gwaith cyn i rywbeth ddigwydd i’w groen.

32. Ar y seithfed tro pan ddaeth allan o’r afon roedd ei groen yn lân,lân. Roedd wedi ei iacháu!

33. Stori dda? Ydy, ond mae mwy iddi na bod yn stori dda.

34. Rydyn ni i gyd yn debyg i Naaman; Mae afiechyd arnon ni.

35. ‘Sdim ots pwy ydyn ni – David Beckham, Kylie, Simon Cowell, y Frenhines neu William, mae afiechyd arnon ni.

36. Mae’n hafiechyd ni tu mewn i ni. Ei enw yw pechod.

37. Mae’n gwneud i ni feddwl, dweud a gwneud pethau drwg.

38. Mae ‘antidote’ i’r afiechyd marwol (fatal) yma fodd bynnag, Iesu Grist.

39. Mae ei waed ef ar y groes yn ein glanhau ni oddi wrth ein pechod.

40. Ond mae’n rhaid i ni ymostwng a chael ein golchi yn union fel Naaman.

41. Rydyn ni’n lân yng ngolwg Duw wedyn.

42. Pwy yw’r person pwysica’ yn y stori?

43. Y forwyn fach o Israel.

44. Doedd hi ddim yn bwysig yng ngolwg y byd

45. Ond hebddi hi fyddai Naaman ddim wedi cael ei iacháu.

46. Os ydych chi’n ‘nabod Iesu Grist, rydych chi’n berson pwysig, achos  gallwch chi ddweud wrth bobl eraill amdano.Cofiwch wneud!

Gweddïwn,

Diolch Arglwydd am stori Naaman. Helpa ni i gofio bod Iesu Grist yn ein caru ni ac wedi marw er mwyn ein hiacháu ni oddi wrth ein pechod.

Amen.

